
chemikalieë

ALGEMENE STANDAARDE EN VEREISTES VIR GROEN PIESANGS

Woordomskrywing

1.
In hierdie standaarde en vereistes, tensy uit die samehang anders blyk, het 'n woord of uitdrukking waaraan in die Wet 'n betekenis geheg is, 'n ooreenstemmende betekenis, en beteken ‑-

"Arthropoda" enige stadium in die lewensiklus van 'n invertebrate lid van die Diereryk, wat bilateraal simmetries is met 'n gesegmenteerde liggaam, met gelede ledemate wat gepaard is, en 'n chitienagtige eksterne skelet;

"bederf" 'n toestand van verrotting, swamontwikkeling, interne insekbesmetting of interne insekbeskadiging met tekens van weefselverval of insekuitwerpsels, insluitende ern​stige sigaarentverrotting, wat die gehalte van die groen piesangs nadelig beïnvloed;

"behandeling teen rypwording" dat die piesangs vir minstens 30 sekondes in 'n geskikte middel ondergedompel is;

"besending" --

(a)
'n hoeveelheid groen piesangs van dieselfde kultivar, wat aan dieselfde eie​naar behoort, en terselfdertyd afgelewer word onder dekking van dieselfde afleweringsbrief, vragbrief of ontvangsbewys, of gelewer deur dieselfde voertuig; of

(b)
in die geval van 'n hoeveelheid groen piesangs wat ingedeel is in ver​skillende kultivars, paletvragte, handelsmerke of tipes verpakking, iedere hoeveelheid van elkeen van die verskillende kultivars, paletvragte, handels​merke of tipes verpakking;

"besering" 'n toestand waar die piesangs in so 'n mate gebreek, gebars, of opsigtelik beseer is dat die vlees blootgestel is;

"deelhand" 'n stamkraag met vier tot agt piesangs daaraan geheg;

"deursnee" die afmeting van die dwarsdeursnee van die piesang tussen die syvlakke en die middel, loodreg tot die lengte-as, gemeet by die maksimum dikte;

"die Wet" die Wet op Landbouprodukstandaarde, 1990 (Wet No. 119 van 1990);

"ernstig" met betrekking tot sigaarentverrotting, 'n tipe van droë swamverrotting wat 'n donker verkleuring van die vlees van die piesangs tot gevolg het, en verder as 5 mm vanaf die bloment strek;

"gering" met betrekking tot sigaarentverrotting, 'n tipe droë swamverrotting wat tot die bloment van die piesang beperk is, en nie die voorkoms van die piesangs nadelig beïnvloed nie;

"geskik" om geskik te wees volgens die mening van die Uitvoerende Beampte en het die woord "geskikte" 'n ooreenstemmende betekenis;

"goedgevormd" dat die fatsoen van 'n piesangs van enige cultivar, kenmerkend van daar​die cultivar;

"groen piesang" dat die piesang nog geen tekens van rypwording met betrekking tot kleur of fermheid toon nie;

"houer" die onmiddellike houer waarin groen piesangs direk verpak word, die buitehouer waarin voorafverpakte eenhede verpak word, uitgesluit voorafverpakte eenhede en skeepshouers waarin paletvragte verskeep word;

"inspekteur" die Uitvoerende Beampte of 'n beampte onder sy of haar beheer, of 'n Ge​magtigde of 'n werknemer van 'n Gemagtigde;

"kouebeskadiging" 'n toestand waar blootstelling aan 'n temperatuur, wat nie vir rypwording van groen piesangs bevorderlik is nie, veroorsaak dat die skil  aangetas word en dat sodanige aangetaste dele van die skil of onderskil glasagtig, verkleurd of waterig voorkom;

"lengte" die lengte van die piesang gemeet langs die buitenste (konveks) kromme vanaf die bloment tot by die basis van die stingel waar die eetbare pulp eindig;
"letsel" enige uitwendige skilgebrek wat die voorkoms van die groen piesangs nadelig beïnvloed;

"lig" met betrekking tot sigaarentverrotting, 'n tipe droë swamverrotting wat tot die bloment van die piesang beperk is, maar geen verkleuring in die vlees tot gevolg het nie en hoogstens 5 mm van die bloment strek;

"piesangs" die vrugte van die kultivars wat gekweek word van die spesie Musa acuminata, M. paradisiaca, M. sapientum of M. cavendishii;

"son- of hittebeskadiging" 'n toestand waar die oppervlakte van groen piesangs geelwit tot bruin vertoon as gevolg van son- of hittebeskadiging;

"volhand" 'n stamkraag met 8 of meer piesangs daaraan geheg;  en

"vreemde stowwe" enige materiaal of stof wat nie normaalweg in, op of tussen die groen piesangs teenwoordig is nie.

Bestek

2.
Hierdie standaarde en vereistes het betrekking op groen piesangs ten opsigte waar​van 'n goedkeuring vir die uitvoer daarvan ingevolge artikel 4 van die Wet verlang word.

Vereistes vir goedkeuring

3.
(1)
'n Goedkeuring in artikel 4 van die Wet bedoel, kan ten opsigte van 'n besen​ding groen piesangs uitgereik word indien --

(a)
die groen piesangs in daardie besending aan die gehaltestandaarde in items 4 en 5 voorgeskryf, voldoen;

(b)
die groen piesangs in houers verpak is wat aan die vereistes in item 6 voldoen;

(c)
die groen piesangs aan die verpakkingsvereistes in items 7 tot 10 uiteengesit, voldoen;

(d)
die betrokke houers ooreenkomstig die vereistes in items 11 tot 12 gemerk is;

(e)
die monsters vir ondersoek ooreenkomstig die vereistes in items 13 tot 15 uiteengesit, onttrek is;

(f)
die monsters ooreenkomstig die metodes in item 16 uiteengesit, ondersoek is;

(g)
die groen piesangs aan die vereistes ten opsigte van chemiese behandeling in item 17 voorgeskryf, voldoen;

(h)
daardie besending ooreenkomstig die bepalings van die Regulasies Betreffende Beheer oor die Uitvoer van Vrugte, uitgesonderd Sitrus​vrugte en sekere Sagtevrugte, vir ondersoek aangebied is; en

(i)
'n inspekteur na 'n ondersoek ingevolge genoemde regulasies bevind het dat die bepalings van hierdie standaarde en vereistes ten opsigte van die betrokke besending nagekom is.

(2)
Die Uitvoerende Beampte kan iemand skriftelik in die geheel of gedeeltelik, op die voorwaardes wat hy of sy nodig ag, van die bepalings van subitem (1) vrystel.

GEHALTESTANDAARDE

Klas

4.
Daar is een klas groen piesangs naamlik "Klas 1".

Standaarde vir die klas

5.
'n Besending groen piesangs word as Klas 1 geklassifiseer indien dit --

(a)
van goeie gehalte is;

(b)
karakteristiek is van die kultivar en/of kommersiële tipe;

(c)
van 'n kultivar is soos in Tabel 1 van die Aanhangsel bepaal;

(d)
aan die gehaltestandaarde vir Klas 1 in Tabel 2 van die Aanhangsel uiteen​gesit, voldoen;  en

(e)
nie die maksimum toelaatbare afwykings volgens getal vir Klas 1 in Tabel 3 van die Aanhangsel uiteengesit, oorskry nie.

HOUERS

Algemeen

6.
Houers waarin groen piesangs verpak word, moet --

(a)
skoon, droog, onbeskadig en geskik wees;

(b)
nie 'n vreemde smaak of reuk aan die groen piesangs oordra nie;

(c)
vry van enige sigbare tekens van swamgroei wees;

(d)
vry van Arthropodabesmetting wees;  en

(e)
sterk en stewig genoeg wees om te verseker dat die oorspronklike vorm behoue sal bly en dit nie sal uitdy, induik, breek of skeur nie, tot die mate waar groen piesangs beskadig word of 'n risiko bestaan dat die groen pie​sangs beskadig kan word, tydens normale opberging, hantering of vervoer.

VERPAKKINGSVEREISTES

Algemeen

7.
(a)
Slegs groen piesangs van dieselfde gehalte en kultivar mag saam in die-

selfde houer verpak word.

(b)
Elke houer moet stewig en vol verpak wees.

(c)
Die groen piesangs moet as hande of deelhande (gedeelte van hande) be​staande uit ten minste vier vingers, aangebied word.

(d)
Deelhande waarvan nie meer as twee vingers afwesig is nie, is toelaatbaar:  Met dien verstande dat die stingel skoon afgesny en nie geskeur is nie asook dat die aangrensende vingers nie beskadig is nie.

(e)
Volhande waarvan nie meer as vier vingers afwesig is nie, is toelaatbaar:  Met dien verstande dat die verwyderde vingers nie langs mekaar of onder​mekaar in die hand geleë mag wees nie asook dat die stingel skoon afgebreek is en nie geskeur is nie.

(f)
Indien groen piesangs in voorafverpakte eenhede verpak word, moet soda​nige eenhede op 'n geskikte wyse in 'n buitehouer verpak word:  Met dien verstande dat die voorafverpakte eenhede nuut, skoon, droog, onbeskadig en geskik is.

Verpakkingsmateriaal

8.
Die plastieksakke wat binne-in houers gebruik word, moet nuut, skoon, droog, reuk​loos en van sodanige gehalte wees dat dit nie die groen piesangs inwendig of uitwendig beskadig nie.

Stapeling van houers op palette

9.
Indien houers wat groen piesangs bevat gepalettiseer word, moet --

(a)
die palet skoon, onbeskadig en geskik wees;

(b)
palette wat uit hout vervaardig is, sonder bas wees;

(c)
die palet vry van enige sigbare tekens van swamgroei wees;

(d)
die palet vry van Arthropodabesmetting wees;

(e)
die houers stewig en haaks met mekaar en met die palet gestapel word;

(f)
slegs houers van dieselfde afmetings in dieselfde laag op die palet gestapel word; en

(g)
die houers nie onderstebo op die palet gestapel word nie. 

Vasgording van paletvragte

10.
(a)
'n Paletvrag houers moet op 'n geskikte wyse gegord word.

(b)
Indien houers sonder deksels en plastiekvoering gebruik word, moet 'n geskikte bedekking bo-op die paletvrag houers geplaas word, voordat die paletvrag gegord word.

MERKVEREISTES

Algemeen

11.
(a)
Elke houer wat groen piesangs bevat, moet duidelik, onuitwisbaar, leesbaar en nie onnet, onderstebo of skeef nie, in blokletters en syfers met die vol​gende gegewens op enige sigbare kort- of langkant van die deksel of houer, waar deksels nie gebruik word nie, gedruk, gestempel of met spesiaal ont​werpte etikette gemerk word:  Met dien verstande dat alle gegewens op dieselfde kant gegroepeer moet word:

(i)
Die uitdrukking "Green Bananas":  Met dien verstande dat indien die inhoud van buite sigbaar is, hierdie uitdrukking nie op die houer aangedui hoef te word nie.

(ii)
Die toepaslike kultivar.

(iii)
Die uitdrukking "Class 1".

(iv)
Die land van herkoms:  Met dien verstande dat geen afkortings of die uitdrukking "South Africa" alleenstaande gebruik mag word nie.

(v)
Die naam en fisiese of posadres van die produsent, uitvoerder of eienaar van die houer.

(vi)
Die netto massa by verpakking.

(vii)
Die grootte uitgedruk as minimum lengte (maksimum lengte is opsio​neel).

(viii)
Die produsent se kode of die pakhuiskode, wat deur die produsent, uitvoerder of pakhuis, na gelang van die geval, by die Uitvoerende Beampte geregistreer is:  Met dien verstande dat -- 

(aa)
die pakhuiskode slegs gebruik mag word indien die oorsprong van die groen piesangs nie tot by die produsent teruggespoor kan word nie;

(bb)
indien 'n produsent meer as een plaas besit of bedryf, soda​nige plase afsonderlik geregistreer moet word; en

(cc)
sodanige kode voorafgegaan moet word deur die uitdrukking "Producer:", "Packhouse:", "Packer:" of enige ander geskikte term met 'n ooreenstemmende betekenis.

(b)
Behoudens die bepalings van paragraaf (a), moet elke buitehouer wat voor​afverpakte eenhede bevat, met 'n aanduiding van die totale aantal voor​afverpakte eenhede per buitehouer, gemerk word:  Met dien verstande dat indien die totale aantal voorafverpakte eenhede van buite sigbaar is, dit nie op die buitehouer aangedui hoef te word nie.

(c)
Indien 'n aanduiding om 'n spesiale gradering, aanbieding of grootte uit te lig op dieselfde kant as die besonderhede in paragraaf (a) vereis aangedui word, mag dit nie in samehang met die uitdrukking "Green Bananas", die kultivarnaam of die klasaanduiding gebruik word nie.

(d)
Indien die land waarheen die groen piesangs uitgevoer word, vereistes met betrekking tot die merk van houers voorskryf wat verskil van voormelde vereistes, mag die houers van sodanige groen piesangs, nieteenstaande die bepalings van hierdie standaarde en vereistes, gemerk word op 'n wyse aldus voorgeskryf en deur die Uitvoerende Beampte goedgekeur.

Verbode besonderhede

12.
Geen bewoording, illustrasie of ander metode van begripsuitdrukking wat 'n wan​voorstelling behels of wat regstreeks of by implikasie 'n misleidende indruk van die inhoud skep, mag op 'n houer wat groen piesangs bevat, verskyn nie.

MONSTERNEMINGSPROSEDURES

Verkryging van 'n monster van die besending

13.
Minstens twee persent van die houers in 'n besending word op 'n ewekansige wyse vir ondersoekdoeleindes geneem en 'n inspekteur moet tevrede wees dat die houers aldus geneem verteenwoordigend van die betrokke besending is.

Verkryging van 'n inspeksiemonster

14.
'n Inspeksiemonster moet bestaan uit die hele inhoud van die houer.

Afwykende monster

15.
Indien 'n inspekteur tydens die neem van die ewekansige monster of tydens die ondersoek merk dat sommige van die houers wat uit enige gedeelte van die paletvrag, trokvrag of besending afkomstig is, groen piesangs bevat wat ooglopend swakker voorkom of verskil van die inhoud van die houers wat die res van die paletvrag, trokvrag of be​sending verteenwoordig, moet die ondersoekresultaat slegs gebaseer word op die houers afkomstig van die afwykende gedeelte van die paletvrag, trokvrag of besending, en ver​dere monsters benodig vir ondersoek moet uit hierdie afwykende gedeelte geneem word.

ONDERSOEKMETODES

Bepaling van lengte en deursnee

16.
Vir die bepaling van groottevereistes moet die volgende prosedure gevolg word:

(a)
Ondersoek die hele inhoud van elke houer wat ingevolge item 13 verkry is.

(b)
Wanneer die lengte en deursnee bepaal word, moet die volgende vrugte ge​meet word:

(i)
In die geval van hande - Die middelste vinger aan die boonste ry van die hand.

(ii)
In die geval van deelhande - Die vinger langs die gesnyde gedeelte van die hand aan die boonste ry van die deelhand.

CHEMIESE BEHANDELING

Vreemde stowwe

17.
(a)
Behoudens die bepalings van paragrawe (b), (c) en (d), moet die daarop​volgende besendings van slegs die betrokke produsent waarvan die groen piesangs die maksimum residuperke in Tabel 4 van die Aanhangsel uiteen​gesit, oorskry het, vir 'n tydperk van hoogstens drie dae van uitvoer weerhou word, sodat bepaal kan word of die groen piesangs aan die voorgeskrewe residuperke voldoen:  Met dien verstande dat indien die besendings van die betrokke produsent weer aan die voorgeskrewe residuperke voldoen, dit nie verder van uitvoer weerhou sal word nie.

(b)
Iemand wat van voorneme is om gedurende 'n bepaalde seisoen groen piesangs uit te voer, moet, voordat die eerste besending gedurende daardie seisoen vir ondersoek aangebied word, die Uitvoerende Beampte binne 24 uur van 'n sertifikaat voorsien, indien versoek, waarin gesertifiseer word --

(i)
watter chemiese middels op die piesangbome tydens die spuit​program gebruik is;

(ii)
watter chemiese middels as na-oesbehandeling op die groen pie​sangs gebruik is;  en

(iii)
dat die bepalings van paragraaf (c) nagekom is.

(c)
Chemiese residu's mag nie die voorgeskrewe maksimum residuperke in Tabel 4 van die Aanhangsel, oorskry nie.

(d)
Nieteenstaande die bepalings in Tabel 4 van die Aanhangsel, mag die Uit​voerende Beampte toestemming verleen dat groen piesangs met hoër maksimum residuperke na 'n land uitgevoer word waar hierdie hoër residu​perke toelaatbaar is:  Met dien verstande dat die uitvoerder 'n beëdigde verklaring moet aflê waarin verklaar word dat die groen piesangs met hoër maksimum residuperke slegs na 'n land uitgevoer sal word waar hierdie hoër residuperke toelaatbaar is.

